
1

Igoro, inche na mama tokagenda sobo Sagini. 

Mosiori na ng’ina konye baikire. Inkagoka 

koumerana n’abasani bane. 

Mosiori agatotebia, “Togende torine omote 

oria bwe chiabokato”. Tokarora ayio namaya 

tokagenda.

Tokarigeria omote tokarora ebisabo nigo biarenge 

igoro mono. Tokaborania, “Inaki bono togokora?”. 

Sagini agatotebia, “Tiga torete esuturi totenenere”.

Sagini agantebia, “Mogere, minyokera esuturi”. 

Inkaminyoka inkarenta esuturi.  Mosiori akarina 

rakini esuturi ekagwa nere agaturunkana.

Akaimoka bwango korwa inse. Agatotebia buna 

tagweti bobe. Tokamobwatera esuturi nario 

atagwe.

Akarina erinde arambarie egesabo. Akanyora buna 

tari kogeikeria. Agaika inse. Tokarigerererania.

Sagini akainyora buna imbabwate engasi. 

Tokagenda na gokonyana koyebogoria. 

Tokayetenenia ase omote buya nario totagwe. 

Tokarina omote ase oboraisi. Togaikaransera 

egesabo ekenetu. Togachaka gwetogia buna tore 

abang’aini.

Ake ake emori ekaminyoka ang’e n’omote. Egaaka 
engasi eria ekagwa inse. Tokeboria, “Inki eke bono 
emori eye yatokorera?”

Mosiori agateba, “Toike tosunane egesabo. 

Nabo omonto aratorore achiche gotoikia”. Inche 

ingateba, “Yaya tata. Emori eri erasioka rende 

egotwome?”

Inkabatebia, “Tiga torangerie mama”. 

Togancherana torangerie ase eriogi rinene. 

Tokarangeria, “Mama! Mama! Mama! Mama!”

Chiombe chigachaka kwana. Eriogi rikaba, “Moooo! 
mama! moooo! Mama!”
 Abaibori baito bagacha korora eki chiombe 
chikwanera. Bagatobekera engasi  togaika 
togoseka n’omogoko.

